Коми Республикаса школаясын велӧдчӧм помалысьяс лыдыс, кодъяс пырисны велӧдчыны гражданскӧй авиация вузъясӧ, содіс куим пӧв воддза вояс серти

Коми Республикаса Юралысь Вячеслав Гайзерлы та йылысь висьталіс дінмуса перевозчик - «Комиавиатранс» ВАК-са медыджыд директор Александр Пономарёв абитуриентъяскӧд аддзысьлӧм бӧрын, кодъясӧс таво босьтісны гражданскӧй авиация вузъясӧ бюджетнӧй местаяс вылӧ авиакомпаниясянь целевӧй набор серти.

Школа помалысьяс бӧрйисны водзӧ велӧдчанінъяссӧ Гражданскӧй авиацияӧ велӧдан Москваса канму техническӧй университет, Гражданскӧй авиацияӧ велӧдан Санкт-Петербургса канму техническӧй университет да Гражданскӧй авиацияӧ велӧдан Ульяновскса высшӧй авиационнӧй училище. 32 абитуриентысь 16 — аскиа пилотъяс, на пиысь ӧти нывка. 10 морт, кодъясӧс босьтісны вузъясӧ, Сыктывкарса 21 №-а да 25 №-а школаясын авиационнӧй кадетскӧй торъя классъяс помалысьяс. 

«Лэбалан уджын урчитӧма быд сикас обязанносьтъяс, правилӧяс, инструкцияяс да туйвизьяс, мыйяс сетӧны позянлун лэбавны да могмӧдны полётын безопасносьт. Тайӧ документъяссӧ тӧдӧмыс да лэбалігӧн кыв шутӧг найӧс збыльмӧдӧмыс — бур уджлӧн подув. Вузъясын велӧдчигӧн ныв-зонпоснилы ковмас босьтны зэв уна теоретическӧй юӧр да практическӧй кужанлунъяс, мыйяс лоасны подулӧн уджсикасын водзӧ быдмӧм вылӧ. «Комиавиатранс» ассяньыс кӧсйысьӧ отсавны профессиональнӧя быдмӧмын да отсавны студентъяслы практика прӧйдитігӧн да водзӧ удж вылӧ пыригӧн», - висьталіс Александр Пономарёв.

Коми Республикаса Юралысь аттьӧаліс «Комиавиатранс»-са веськӧдлысьясӧс профориентационнӧй удж котыртӧмысь да нуӧдӧмысь.

«Авиация сӧвмӧдӧм — тайӧ абу сӧмын авиапарк выльмӧдӧм, аэропорт овмӧс ӧніяӧдӧм, выль авиамаршрутъяс восьтӧм да воддзаяссӧ выльысь восьтӧм. Сьӧрсьӧн-бӧрсьӧн тайӧ могъяссӧ решитӧмкӧд ӧтув миянлы колӧ отсавны дасьтыны вылыс класса специалистъясӧс. Стӧч сы вӧсна ми ошким торъя «авиационнӧй» классъяс восьтӧм вылӧ водзмӧстчӧмсӧ. Найӧс помалысьясыс, тӧда, лоасны миян республикалы да Россияса мукӧд дінмулы авиация уджын кадрӧвӧй подулӧн», - тӧдчӧдіс Вячеслав Гайзер. 

